
İKT infrastrukturu və iqtisadiyyatın rəqəmsallaşma səviyyəsinin qiymətləndirilməsi 

Xülasə 

Tədqiqatın məqsədi Azərbaycan Respublikasında İKT infrastrukturunun inkişafı 

meyllərinin öyrənilməsi, iqtisadiyyatın rəqəmsallaşma səviyyəsi sahəsində müasir vəziyyətin təhlil 

edilərək qiymətləndirilməsi, sahənin gələcək inkişafı ilə bağlı müvafiq təklif və tövsiyələrin 

verilməsidir. Bu məqsədlə, respublikada mobil və sabit telefon şəbəkəsi, internet sektorunun 

inkişaf xüsusiyyətləri, eləcə də ev təsərrüfatlarının İKT-dən istifadəsi səviyyəsi, müəssisələrdə 

İKT-nin tətbiqi dərəcəsi geniş şəkildə araşdırılmışdır. Məqalədə həmçinin respublikamız və MDB 

ölkələrində İKT infrastrukturu göstəriciləri üzrə mövcud durum müqayisəli şəkildə öyrənilmişdir. 

Ölkəmiz üçün müsbət tərəflər, eləcə də yaxşılaşdırılması zəruri olan istiqamətlər 

müəyyənləşdirilmişdir. Bundan əlavə, fərqli indekslər və göstəricilərə istinad edilməklə 

korrelyasiya matrisi metodu vasitəsilə 148 dünya ölkəsi nümunəsində iqtisadiyyatın 

rəqəmsallaşması səviyyəsi qiymətləndirilmişdir. Tədqiqat işinin sonunda alınan nəticələr 

ümumiləşdirilmiş və ölkəmizdə iqtisadiyyatın rəqəmsallaşma səviyyəsinin yüksəldilməsi ilə bağlı 

təklif və tövsiyələr öz əksini tapmışdır. 

Açar sözlər: İKT, rəqəmsallaşma, infrastruktur, internet, mobil rabitə, indeks, tarif, 

qiymət, operator, adambaşına düşən ÜDM. 

                                                             Abstract 

The purpose of the study is to study the development trends of ICT infrastructure in the 

Republic of Azerbaijan, analyze and assess the current situation in the field of the digitalization 

level of the economy, and provide relevant proposals and recommendations regarding the future 

development of the field. For this purpose, the development characteristics of the mobile and 

fixed telephone network and the internet sector in the republic, as well as the level of ICT use in 

households and the degree of ICT application in enterprises, were comprehensively investigated. 

The article also comparatively studies the current situation in terms of ICT infrastructure 

indicators in our republic and the CIS countries. Positive aspects for our country, as well as areas 

that need to be improved, have been identified. In addition, the level of digitalization of the 

economy was assessed in a sample of 148 countries around the world using the correlation 

matrix method, referring to different indices and indicators. At the end of the article, the obtained 

results were summarized and proposals and recommendations for increasing the level of 

digitalization of the economy in our country were reflected. 

Keywords: ICT, digitalization, infrastructure, Internet, mobile communications, index, 

tariff, price, operator, GDP per capital. 

ИКТ-инфраструктура и оценка уровня цифровизации экономики 

                                                         Резюме 

Целью исследования является изучение тенденций развития ИКТ инфраструктуры 

в Азербайджанской Республике, анализ и оценка текущей ситуации в области уровня 

цифровизации экономики, а также предоставление соответствующих предложений и 

рекомендаций относительно будущего развития сферы. С этой целью были комплексно 

исследованы особенности развития сектора мобильной и фиксированной телефонной 

связи и интернета в республике, а также уровень использования ИКТ в домашних 

хозяйствах и степень внедрения ИКТ на предприятиях. Также в статье сравнивается 

современное состояние показателей ИКТ-инфраструктуры в нашей республике и странах 

СНГ. Определены положительные стороны для нашей страны, а также направления, 

которые необходимо улучшить. Кроме того, уровень цифровизации экономики 

оценивался на выборке из 148 стран мира с использованием метода корреляционной 

матрицы, ссылаясь на различные индексы и показатели. В конце статьи были обобщены 

полученные результаты и отражены предложения и рекомендации по повышению уровня 

цифровизации экономики в нашей стране. 

Ключевые слова: ИКТ, цифровизация, инфраструктура, интернет, мобильная 

связь, индекс, тариф, цена, оператор, ВВП на душу населения. 

 

            Giriş  

Hazırda, demək olar ki, dünyanın əksər dövlətləri iqtisadiyyatın rəqəmsallaşdırılmasına 

böyük diqqət yetirirlər. Sözsüz ki, bu sahədəki tərəqqi ölkədən ölkəyə dəyişir və fərqlənir. 

İqtisadiyyatın rəqəmsallaşma səviyyəsi ölkənin ümumi iqtisadi inkişafı ilə yanaşı, həm də onun 

beynəlxalq səviyyədə rəqabətqabiliyyətliliyi baxımından mühüm əhəmiyyətə malikdir. Bu gün 

dünya ölkələrində olduğu kimi, Azərbaycanda da iqtisadiyyatın rəqəmsallaşma səviyyəsinin 

yüksəldilməsi diqqət mərkəzində saxlanılır. İqtisadiyyatın rəqəmsallaşma səviyyəsi dedikdə, 

ölkədə dövlət sektoru, əhali və ya müəssisələr tərəfindən rəqəmsal texnologiyaların istifadəsi və 

tətbiqi dərəcəsi başa düşülür. İqtisadiyyatın rəqəmsallaşma səviyyəsinin qiymətləndirilməsi 

rəqəmsal texnologiyaların və proseslərin iqtisadiyyatın müxtəlif sahələrinə nə dərəcədə 

inteqrasiya olunduğunu əks etdirən göstəricilərin qiymətləndirilməsini nəzərdə tutur. 

İqtisadiyyatın rəqəmsallaşmasının qiymətləndirilməsi, ilk növbədə, ölkənin rəqəmsal 

mənzərəsini formalaşdıran başlıca amillərin, əsasən də İKT infrastrukturunun hərtərəfli 

araşdırılmasını tələb edir. Bütün bunlar mövzunun aktuallığını şərtləndirir. 

            Əsas hissə  

Tədqiqatın informasiya bazası və metodologiyası  

Tədqiqat işinin hazırlanması prosesində Azərbaycan Respublikasının Dövlət Statistika 

Komitəsinin (ARDSK), Rəqəmsal İnkişaf və Nəqliyyat Nazirliyinin (RİNN), eləcə də 

Beynəlxalq Telekommunikasiya İttifaqının (BTİ), Dünya Bankının (DB), Birləşmiş Millətlər 

Təşkilatının (BMT) rəsmi sənəd və hesabatlarına, statistik göstəricilərinə istinad edilmişdir. 

Tədqiqat işində müqayisəli və statistik təhlil, ümumiləşdirmə, sistemləşdirmə, korrelyasiya 

matrisi metodlarından istifadə olunmuşdur. 

Nəticələr və müzakirə 

Azərbaycanda İKT infrastrukturunun inkişaf səviyyəsi 

İqtisadiyyatın rəqəmsallaşma səviyyəsi İKT infrastrukturunu təşkil edən müxtəlif 

göstəricilər əsasında ölçülür və qiymətləndirilir. İKT infrastrukturu iqtisadiyyatın 

rəqəmsallaşmasının əsasını təşkil edir. Azərbaycanda mobil rabitə bazarı innovativ və sürətlə 

inkişaf edən xidmət sahəsidir. Bu sfera, həm də İKT sektorunun ən çox gəlir yaradan 

seqmentidir. Belə ki, mobil telefon xidmətlərinin həcmi 2019-cu ildə – 912,2 milyon manat, 

2020-ci ildə – 940,5 milyon manat, 2021-ci ildə – 981 milyon manat, 2022-ci ildə – 1044,2 

milyon manat, 2023-cü ildə isə 1163,3 milyon manat təşkil etmişdir [2, s.8]. Göründüyü kimi, 

xidmətlərdən əldə edilən gəlirlərin həcmi davamlı olaraq artmışdır. 
Cədvəl 1.  

Azərbaycanda mobil rabitə üzrə göstəricilər 
  2019 2020 2021 2022 2023 

Mobil telefon xidmətlərinin həcmi, milyon manat 912,2 940,5 981,0 1044,2 1163,3 

Mobil telefon abunəçilərinin sayı, min abunəçi 10750,3 10,344,3 10817,1 11068,1 10998,2 

Əhalinin hər 100 nəfərinə düşən mobil telefon 

abunəçiləri, abunəçi 

109 104 108 110 108 

Mobil rabitə ilə əhatə olunmuş ərazidə yaşayan 

əhalinin ölkə əhalisinin ümumi sayında xüsusi çəkisi, 

% 

100,0 100,0 100,0 100,0 100,0 

Mobil telefondan istifadə etmiş əhalinin xüsusi çəkisi, 

% 

86,9 89,1 89,9 90,5 91,3 

Smartfondan istifadə edən əhalinin ölkə üzrə bütün 

əhalinin sayında xüsusi çəkisi, % 

79 79,9 80,8 81,9 84,3 

Mobil rabitə tarifi, a/b ÜMG-nin %-i, (70 dəq. 

zəng+20 SMS) 

0,99 0,87 1,25 0,57 0,42 

Mənbə [2, s.8, s.13; 1, s.9-10, s.28; 21] əsasında müəllif tərəfindən tərtib edilib. 

 

Statistik göstəricilərə əsasən, mobil telefon xidmətləri ölkənin bütün əhalisi üçün 

əlçatandır. Mobil şəbəkə ilə əhatə olunmuş ərazidə yaşayan əhalinin ölkə əhalisində xüsusi çəkisi 

100%-dir. Mobil telefon abunəçilərinin sayı, demək olar ki, 11 milyondur. Artıq bir neçə ildir ki, 

(2011-ci ildən başlayaraq) mobil abunəçilərin sayı əhalinin ümumi sayını üstələməkdədir. Hər 

100 nəfərə düşən mobil telefon abunəçilərinin sayı 2023-cü ildə 108 təşkil etmişdir. Bu isə o 

deməkdir ki, əhalinin hər 100 nəfərdən 8-i əlavə mobil nömrəyə sahibdir. Cədvəl 1-in 

məlumatlarından da göründüyü kimi, respublikada əhalinin böyük əksəriyyəti mobil telefondan 

istifadə edir. Bu göstərici 2019-2023-cü illərdə davamlı olaraq artmış və 91,3%-ə çatmışdır. 

Eləcə də, mobil telefona malik olan şəxslərin də getdikcə daha çoxu məhz ağıllı telefonlardan 

istifadəyə üstünlük verir. Nümunə üçün deyək ki, təhlil dövrü ərzində ölkə əhalisinin sayında 

smartfonlardan istifadə etmiş əhalinin payı 5%-dən çox artaraq 84,3%-ə yüksəlmişdir. 

Son beş il ərzində mobil rabitə tariflərində enmələr olmuşdur. 2023-cü ildə bu növ tarif 

ən aşağı həddə düşmüş və adambaşına düşən Ümumi Milli Gəlirin (ÜMG) 0,42%-nə bərabər 

olmuşdur. Bu o deməkdir ki, həmin il insanlar bir ay ərzində 70 dəqiqə zəng və 20 SMS üçün 

2,51$ (4,26 manat) ödəməli olublar. Sabit telefon rabitəsi ölkənin İKT infrastrukturunun tərkib 

hissələrindəndir. Bu rabitə növü ölkə ərazisinin böyük hissəsini əhatə edir. Sabit telefon 

xidmətlərinin geniş yayılmasına baxmayaraq, bu növ telefon istifadəçilərinin sayı tədricən 

azalmaqdadır. Əgər respublikada 2019-cu ildə 1499,9 min nömrə olmuşdursa, bu say 96,4 min 

nömrə azalaraq 2023-cü ildə 1403,5 min nömrəyədək enmişdir. Hər 100 nəfərə düşən sabit 

telefon abunəçilərinin sayı da bu dövrdə 15-dən 14-ə düşmüşdür. Sabit telefon şəbəkəsindən 

istifadə üzrə belə azalma məhz mobil texnologiyaların inkişafı nəticəsində baş vermişdir. Daha 

sürətli inkişafı ilə xarakterizə olunan mobil telefon və mobil genişzolaqlı internet xidmətləri ölkə 

üzrə daha geniş əhatə dairəsinə malik olduğundan insanlar da belə rabitəyə üstünlük verirlər. 

Nəticədə, sabit telefon xidmətlərinə tələbat azalır. İnternet sektorunun inkişafı iqtisadiyyatın 

rəqəmsallaşma səviyyəsinin ən əsas göstəricisidir. Son illərdə ölkədə internet sahəsi sürətlə 

inkişaf etməkdədir. Azərbaycanda 150-dən çox dövlət və özəl operator və provayderlər 

tərəfindən internet xidmətləri göstərilir [10]. İnternet xidmətlərinin göstərilməsindən əldə edilən 

http://www.es-journal.az/

gəlirlərin də həcmi ilbəil artmaqdadır. Belə ki, ölkədə internet xidmətlərindən əldə olunmuş 

gəlirlərin həcmi 2019-2023-cü illərdə davamlı olaraq yüksəlmiş, 157,1 milyon manatdan 364,9 

milyon manata çatmışdır [2, s.8]. Bu isə həmin dövrdə 2,3 dəfə artımın olması deməkdir. 
Cədvəl 2.  

Azərbaycanda internet sektoru üzrə göstəricilər 
  2019 2020 2021 2022 2023 

İnternet xidmətlərinin həcmi, mln. manat 157,1 199 249 276 365 

Hər 100 nəfərə düşən internet istifadəçilərinin sayı, 

nəfər 

81 85 87 88 89 

Hər 100 nəfərə düşən genişzolaqlı internet 

istifadəçilərinin sayı, nəfər 

77 83 85 88 89 

Sabit genişzolaqlı internet abunəçilərinin sayı, min 

abunəçi 

897,2 1159,9 1291,3 1441,5 1697,9 

Hər 100 nəfərə düşən sabit genişzolaqlı internet 

abunəçilərinin sayı, abunəçi 

9,1 11,6 12,9 14,3 16,7 

Bir istifadəçi üçün beynəlxalq internet kanalının 

həcmi, kbit/s 

111,1 181,5 198,6 222,9 311,5 

Beynəlxalq internet kanalının həcmi, Gbit/s 1074,8 1767,6 1943,4 2197,3 3071,3 

Mənbə [1, s.9, s.14; 2, s.8, s.14] əsasında müəllif tərəfindən tərtib edilib. 

 

Respublikada internetdən istifadə etmiş əhalinin sayı davamlı olaraq artmaqdadır. Belə 

ki, son 5 il ərzində əhalinin hər 100 nəfərinə düşən internet istifadəçilərinin sayı 81-dən 89-a 

yüksəlmişdir ki, bu da dünya üzrə orta göstəricidən (67,4) nəzərəçarpacaq dərəcədə yüksəkdir. 

100 nəfərə düşən genişzolaqlı internet istifadəçilərinin sayı da 89 təşkil edib. Buradan belə 

qənaətə gəlmək olur ki, son iki ildə internet istifadəçilərinin hamısı genişzolaqlı internet 

istifadəçiləri olmuşdur. Sabit genişzolaqlı internet abunəçilərinin sayı durmadan artmaqdadır. 

Məsələn, 2019-cu ildə ölkədə internet abunəçilərinin sayı 897,2 min təşkil etmişdir. Artıq 2023-

cü ilə bu göstərici 1,9 dəfə yüksəlmiş, yəni 800,7 min yeni şəxs internet abunəçisi kimi bazara 

daxil olmuşdur. Nəticədə bu növ internet abunəçilərinin sayı 1697,9 minə çatmışdır. Buna 

müvafiq olaraq, 100 nəfərə düşən sabit genişzolaqlı internet abunəçilərinin sayı da 16,7 

olmuşdur. 

İnternet infrastrukturunun əsas tərkib hissələrindən biri beynəlxalq internet kanalının 

həcmi göstəricisidir. Rəqəmlərə nəzər saldıqda görmək olur ki, respublikada 2019-2023-cü illər 

ərzində beynəlxalq internet kanalının ümumi həcmində 2,9 dəfəyədək artım qeydə alınmışdır. Bu 

göstərici  1074,8 Gbit/s-dən 3071,3 Gbit/s-dək genişlənmişdir. Eynilə bir internet istifadəçisinə 

düşən beynəlxalq internet kanalının həcmi də 2,8 dəfə artaraq 111,1 kbit/s-dən 311,5 kbit/s-dək 

çoxalmışdır. Diaqram 1-də 2020-2023-cü illərdə respublikada internet sürətlərinin təsnifi 

əsasında internet abunəçilərinin sayı haqqında məlumatlar əks olunub. Rəqəmlərə nəzər 

yetirdikdə, 256 kbit/s-dən 2 Mbit/s-ə qədər sürətli internetə qoşulmuş abunəçilərin sayının 

getdikcə azaldığını görmək mümkündür. Əgər 2020-ci ildə ümumi genişzolaqlı internet 

abunəçilərinin 41,8%-i 2 Mbit/s-ə qədər sürətli internetdən istifadə etmişdirsə, bu göstərici ilbəil 

azalaraq 2023-cü ildə 18,7%-ə düşmüşdür. Eləcə də, 2-10 Mbit/s aralığında olan sürətli 

internetdən istifadə edən internet abunəçilərinin sayı 2020-2022-ci illərdə davamlı artsa da, 

2023-cü ildə əvvəlki ilə nəzərən 36,1 min nəfər az olmuşdur. Buna paralel olaraq, daha yüksək 

sürətli internetdən istifadə üzrə artım meyilləri müşahidə edilmişdir. Diaqramın təsvirinə əsasən 

demək olar ki, 4 il müddətində 10 Mbit/s-dən 30 Mbit/s-dək sürətli internetdən istifadə etmiş 

abunəçilərin sayında 3,4 dəfə artım baş vermişdir. Abunəçi sayında əvvəlki il ilə müqayisədə ən 

yüksək artım 2023-cü ildə 30 Mbit/s-dən 100 Mbit/s-dək sürətdən istifadə üzrə qeydə alınmışdır. 

Belə ki, həmin vaxt 2022-ci ilə nəzərən 297,5 min daha çox abunəçi qeyd edilən sürətdən 

istifadəyə üstünlük vermişdir. Bu da 558,1 min istifadəçi deməkdir. Eyni zamanda, 100 Mbit/s 

və daha yüksək sürətli internetdən istifadə edən genişzolaqlı internet abunəçilərinin xüsusi çəkisi 

http://www.es-journal.az/

də ardıcıl surətdə artaraq 6,5 min nəfərdən 23,3 min nəfərə çatmışdır. Bu, 2023-cü ildə ümumi 

internet abunəçilərinin 1,4%-ni təşkil etmişdir (diaqram 1). 
Diaqram 1.  

Ölkədə internetə qoşulma sürətinə görə genişzolaqlı internet abunəçilərinin sayı, min abunəçi 

 
Mənbə [2, s.14] əsasında müəllif tərəfindən tərtib edilib. 

 

Ölkədə mobil genişzolaqlı internet abunəçilərinin sayının dinamik artımı müşahidə 

olunur. Bu növ internet  abunəçilərinin sayı 2021-ci ildə bir il əvvələ nəzərən 8,8%, 2022-ci ildə 

16,1%, 2023-cü ildə isə 10,3% çoxalmış və 8,8 milyon abunəçi təşkil etmişdir. Həmin il hər 100 

nəfərə düşən abunəçi sayı 86,7-yə bərabər olmuşdur. Statistik göstəricilərə nəzər saldıqda, 2018-

2023-cü illər ərzində 3G şəbəkəsi ilə əhatə olunmuş ərazilərdə yaşayan əhalinin ölkə üzrə ümumi 

əhalinin sayındakı xüsusi çəkisinin 12% artaraq 72%-dən 84%-ə yüksəldiyini görmək 

mümkündür. Lakin son bir neçə il ərzində 4G mobil internet istifadəçilərinin sayının daha sürətli 

artımı müşahidə olunmuşdur. Hətta 2020-ci ildən başlayaraq 4G-nin əhali üzrə əhatə dairəsi 3G-

ni üstələmişdir. Bu fərq təhlilin sonuncu ilində xüsusilə nəzərə çarpır. Belə ki, 2023-cü ildə ölkə 

əhalisinin 95%-i LTE (Long-Term Evolution) və WiMAX (Worldwide Interoperability for 

Microwave Access) texnologiyasına əsaslanan mobil xidmətlərdən yararlanmışdır (Diaqram 2). 

Azərbaycan bu nəticə ilə dünya üzrə orta göstəricini də (90,1%) ötmüşdür. 
Diaqram 2.  

Azərbaycanda 3G və 4G (LTE/WIMAX) mobil şəbəkəsinin əhali üzrə əhatə dairəsi (%) 

 
Mənbə [1, s.12] əsasında müəllif tərəfindən tərtib edilib. 

4G şəbəkəsinə üstünlük verən internet istifadəçilərinin sayının artması mobil 

operatorların LTE texnologiyası üzərində çalışan stansiyalarının sayını artırması ilə əlaqədardır. 

Məsələn, Azercell MMC-nin 4G baza stansiyalarının ümumi sayı 2022-ci ildə 3124 olduğu 

halda, 2023-cü ildə bir qədər də artaraq 3431-ə çatmışdır. Bakcell-in 8000-dən artıq 4G baza 

stansiyaları vardır. Nar-ın 2021-ci ildə LTE baza stansiyalarının sayı 2849 təşkil etmişdir [7, 

s.23]. Ümumilikdə, 2,2 milyon abunəçisi olan operatorun 4G internet istifadəçilərinin sayı 1,4 

milyondur. Mobil operatorlar işğaldan azad olunmuş ərazilərdə də internet infrastrukturunun 

qurulmasında yaxından iştirak edirlər. Bu məqsədlə baza stansiyalarının sayını artırırlar. 

Məsələn, Qarabağda ilk mobil infrastrukturu Azercell şirkəti yaradıb. Onun hazırda Qarabağda 

4G texnologiyasına əsaslanan 153 baza stansiyası fəaliyyət göstərməkdədir [5]. Bakcell bu 

ərazilərdə infrastrukturun inkişafına 23 milyon manat investisiya yatırmışdır. Onun baza 

stansiyalarının sayı 120-ni keçmişdir. Qarabağın dirçəlişinə davamlı dəstək göstərən “Nar” mobil 

operatoru tərəfindən işğaldan azad edilmiş ərazilərdə, ümumilikdə, 100-dən çox baza stansiyası 

inşa etdirilərək istifadəyə verilmişdir [8].  

Hazırda dünyanın əksər ölkələrində sonuncu nəsil mobil şəbəkə texnologiyası olan 5G 

tətbiq edilməkdədir. Azərbaycanda 5G ilə bağlı statistik rəqəmlərə, hələ ki, rast gəlinmir. Lakin 

qeyd edilməlidir ki, respublikada ilk dəfə olaraq Azercell mobil operatoru 2022-ci ildə 5G 

şəbəkəsini pilot layihə kimi işə salmışdır [4]. Bunun ardınca isə 2023-cü ildə Bakcell və Nar 

şirkətləri 5G texnologiyasını test rejimində istifadəyə vermişlər [6; 9]. Respublikada 5G-nin tam 

şəkildə tətbiqi hələ ki, baş verməmişdir. 3 saylı diaqramda respublikada sabit və mobil 

genişzolaqlı internet tariflərinin 2012-2023-cü illərdə dəyişməsi əks olunmuşdur. Tariflər 

adambaşına düşən orta aylıq ÜMG-nin faizi kimi ifadə edilir. Ölkədə sabit genişzolaqlı internet 

tarifləri üzrə, əsasən, enmələr müşahidə edilmişdir. Həmçinin, bu illər ərzində tariflərin həcmi 

dünya üzrə orta göstəricidən aşağı olmuşdur. Təhlil dövründə tariflər üzrə ən yüksək göstərici 

2012-ci ildə (2,43%), ən aşağı göstərici isə 2016-cı ildə qeydə alınmışdır (1,15%). Məlumat üçün 

deyək ki, insanlar 2012-2017-ci illərdə 1GB-lıq, 2018-2021-ci illərdə 5GB-lıq aylıq internet 

üçün 10 manat pul ödəmişlərsə, son 2 ildə bu xərc 13 manat təşkil etmişdir. Bu isə onunla 

əlaqədardır ki, respublikada 2022-ci ilə qədər dövlət operatorları 1 Mbit/s və qiyməti 10 manat 

olan internet paketi təklif edirdilər. Lakin artıq belə bir paket ləğv edilmişdir. Əvəzində isə daha 

sürətli, yəni 4 Mbit/s sürətli internet 13 manata təklif edilir [3, s.23]. 

Mobil genişzolaqlı internet tarifləri 2012-2023-cü illərdə dəyişkən xarakterə malik 

olmuşdur. Əvvəlki ilə nəzərən ən böyük azalmalar 2016-cı ildə (2,35 dəfə) və 2023-cü ildə (2,27 

dəfə) baş vermişdir. Mobil genişzolaqlı internet üzrə ay ərzində 2 GB-lıq datadan istifadə üçün 

ödənilən məbləğ 2022-ci ildə 10 manatdan 2023-cü ildə 6 manatadək enmişdir.  

Ümumilikdə, 12 il ərzində sabit genişzolaqlı internet tariflərinin həcmində 1,9 dəfə, 

mobil genişzolaqlı internet tariflərinin həcmində isə 1,6 dəfə azalma baş vermişdir. O da qeyd 

edilməlidir, Birləşmiş Millətlər Təşkilatının Dayanıqlı İnkişaf üzrə Genişzolaqlı Komissiyanın 

2025-ci il üçün müəyyən etdiyi hədəfə müvafiq olaraq, genişzolaqlı internet xidmətləri üçün 

tariflər adambaşına düşən orta aylıq ÜMG-nin 2%-dən aşağı olmalıdır [24, s.17]. Diaqram 3-dən 

də göründüyü kimi, Azərbaycan 2013-cü ildən mobil genişzolaqlı, 2015-ci ildən isə sabit 

genişzolaqlı internet tarifləri üzrə bu hədəfə nail olmuşdur. 

Diaqram 3.  

Azərbaycanda sabit və mobil genişzolaqlı internet tariflərinin dinamikası 

 
Mənbə [15; 17] əsasında müəllif tərəfindən tərtib edilib. 

 

Azərbaycanda ev təsərrüfatlarının İKT-dən istifadəsi səviyyəsi 

Hazırda Azərbaycanda ev təsərrüfatları tərəfindən İKT-nin mənimsənilməsi və istifadəsi 

genişlənməkdədir. Bunu 4 saylı Diaqramda Azərbaycanda bütün ev təsərrüfatlarının tərkibində 

İKT-si olan ev təsərrüfatlarının payı haqqında məlumatların öz əksini tapdığı 2019-2023-cü 

illərin göstəricilərinin müqayisəsindən aydın görmək mümkündür. Bu illər ərzində ölkədə bütün 

ev təsərrüfatlarında yalnız sabit telefonu olanların xüsusi çəkisində azalma müşahidə edilmişdir. 

Qeyd edilən göstərici 5 ildə 7,5% azalmışdır. Bu isə hər yerdə əlçatan olan mobil rabitə 

xidmətlərinin istifadəsinin genişlənməsi ilə izah oluna bilər. Göründüyü kimi, həmin dövrdə 

mobil telefonu olan ev təsərrüfatlarının payı 4,2% artaraq 92,7%-ə çatmışdır. Azərbaycanda 

təhlil dövründə ev təsərrüfatlarının kompüterlə təmin olunma səviyyəsində 11,8% artım qeydə 

alınmış və bu göstərici 2023-cü ildə 76,8% təşkil etmişdir. Eynilə, respublikada evdə internetə 

çıxış imkanları üzrə də müsbət tendensiya nəzərə çarpır. Başqa sözlə desək, 2023-cü ildə 2019-

cu ilə nəzərən 9,5% daha çox ev təsərrüfatı internetə çıxış əldə etmişdir ki, bu da 88,6% 

deməkdir (diaqram 4). 
Diaqram 4.  

İKT-si olan ev təsərrüfatlarının bütün ev təsərrüfatlarında xüsusi çəkisi (%) 

 
Mənbə [1, s.15] əsasında müəllif tərəfindən tərtib edilib. 

Azərbaycanda hələ də internetə çıxışı olmayan ev təsərrüfatları qalmaqdadır. 5 saylı 

Diaqramda ölkəmizdə 2023-cü ildə mənzillərdə internetə çıxışın olmaması səbəbləri ilə bağlı 

rəqəmlər təsvir edilib. Ev təsərrüfatlarının böyük əksəriyyəti (64,6%) internetin olmamasını 

məhz ona ehtiyacın duyulmaması ilə izah ediblər. Bir qismi isə (7,8%) başqa yerdə qoşula 

bilməsi səbəbindən evə interneti çəkdirməyi lazım bilmir. Xidmət haqqının yüksək olması (4%) 

və internetə qoşulmaq üçün zəruri olan avadanlıqların bahalığı da (5,3%) ev təsərrüfatları üçün 

müəyyən əngəllər yaradır. Ölkənin bəzi ərazilərində texniki imkanların olmaması halları da 

internetə qoşulma istiqamətində mövcud olan əsas maneələrdəndir (3%). İnterneti zərərli hesab 

edənlər də vardır (5%). 
Diaqram 5.  

Evdə internetə çıxışın olmaması səbəbləri (2023, %) 

 
Mənbə [1, s.39] əsasında müəllif tərəfindən tərtib edilib. 

 

Azərbaycanda müəssisələrin İKT-dən istifadə dərəcəsi 

Azərbaycanda son illərdə müəssisələrin İKT-dən istifadə səviyyəsi əvvəlki illərə nəzərən 

aşağı templə də olsa, yüksəlməkdədir. Məsələn, 2019-2023-cü illərdə fəaliyyət göstərən bütün 

müəssisələrin ümumi sayında kompüterdən istifadə etmiş müəssisələrin xüsusi çəkisi 3,8% 

artmış və 66,6% təşkil etmişdir. Bu isə 16094 müəssisənin kompüterdən istifadə etməsi 

deməkdir. Təhlilin əhatə etdiyi dövrdə bütün müəssisələrin tərkibində internetə çıxışı olan 

müəssisələrin də payında artım (4,5%) qeydə alınmışdır. Belə ki, 2023-cü ildə 56% və ya 13522 

vahid müəssisənin internetə çıxışı olmuşdur. Belə nəticəyə gəlmək olur ki, respublikada fəaliyyət 

göstərən müəssisələrin yarı hissəsi internetə qoşulmuşdur. Bu isə yüksək göstərici deyildir. Eləcə 

də, 5 il ərzində ölkədə fəaliyyət göstərmiş müəssisələrdə işləyən işçilərin siyahı sayına nisbətdə 

kompüterdən istifadə etmiş işçilərin xüsusi çəkisi 33,9%-dən 36,6%-ə, internetdən istifadə etmiş 

işçilərin xüsusi çəkisi isə 25,8%-dən 30,1%-dək yüksəlmişdir. Yəni, 2023-cü ildə 314,7 min işçi 

kompüterdən, 258,7 min işçi isə internetdən istifadə etmişdir. İşçilərin İKT-dən istifadə səviyyəsi 

ilə bağlı rəqəmlər də qənaətbəxş deyildir. Müəssisələrin müəyyən bir qismi özlərinin veb 

səhifələrinə malikdirlər. Rəsmi statistik məlumatlara görə, ölkə üzrə fəaliyyət göstərən 

müəssisələrin ümumi sayında veb səhifəsi olan müəssisələrin payı stabil artım nümayiş 

etdirmişdir. Bu rəqəm 2019-cu ildə 9,8% olduğu halda ilbəil artaraq 2023-cü ildə 10,6%-ə 

çatmışdır. Bununla da, təhlilin sonuncu ilində veb səhifəsi olan müəssisələrin sayı 2561 vahid 

təşkil etmişdir. 

Diaqram 6. 

 Azərbaycanda müəssisələrdə İKT-dən istifadə göstəriciləri (%) 

 
Mənbə [1, s.52-54] əsasında müəllif tərəfindən tərtib edilib. 

 

Azərbaycanda internetdən istifadə edən müəssisələrin tərkibində veb səhifəsi vasitəsi ilə 

əmtəə və ya xidmətlər üçün sifarişlər qəbul etmiş müəssisələrin xüsusi çəkisi 2019-2021-ci 

illərdə 0,9%, 2022-2023-cü illərdə isə 1% təşkil etmişdir. Məlumatlar bu növ müəssisələrin 

sayının aşağı templə artdığını göstərir. Daha dəqiq desək, 2019-cu ildə internetdən istifadə etmiş 

12439 müəssisənin 112-si, 2020-ci ildə 12676 müəssisənin 114-ü, 2021-ci ildə 13102 

müəssisənin 118-i, 2022-ci ildə 13252 müəssisənin 132-si, 2023-cü ildə isə 13522 müəssisənin 

135-i özünün veb saytlarından istifadə etməklə məhsul və xidmətlərini reallaşdırmışlar. 

Müəssisələr bu prosesdə mobil tətbiqetmələrindən də istifadə etmişlər (diaqram 6). 

Azərbaycanda əhalinin İKT bacarıqları səviyyəsi 

İqtisadiyyatın rəqəmsallaşma səviyyəsinin qiymətləndirilməsi baxımından ölkədə 

əhalinin İKT bacarıqları səviyyəsi üzrə mövcud vəziyyətin tədqiqi də əsas məsələlərdən biridir. 

İKT bacarıqları dedikdə, şəxsin rəqəmsal texnologiyalardan səmərəli istifadə etmək üçün tələb 

olunan bilik və bacarıqlara malik olması nəzərdə tutulur və müxtəlif bacarıq növləri tələb edən 

müəyyən fəaliyyətləri yerinə yetirib-yetirməməsi əsasında ölçülür. Əsasən tələb olunan meyarlar 

əhalinin internetdən və kompüterdən istifadə bacarığı ilə əlaqədardır. Ölkəmizdə 2019-2023-cü 

illəri əhatə edən dövrdə kompüter və internetdən istifadə üzrə müsbət tendensiya olmuşdur. Belə 

ki, bu illər ərzində hər 100 nəfərə düşən internet istifadəçilərinin sayında 9,9%, kompüter 

istifadəçilərinin sayında isə 10,8% artım baş vermişdir. Bununla da, 2023-cü ildə əhalinin hər 

100 nəfərindən 89-u internet, 82-si isə kompüter istifadəçisi olmuşdur. Cədvəl 3-də 

Azərbaycanda əhalinin İKT bacarıqları səviyyəsi ilə bağlı məlumatlar əks olunmuşdur. Statistik 

göstəricilər respublikada əhalinin İKT bacarıqları səviyyəsini təşkil edən göstəricilərdə ilbəil 

artımın olduğunu göstərir. 2023-cü ildə kompüter istifadəçilərinin tərkibində əhalinin daha 

böyük hissəsi, yəni 88,9%-i fayl və ya qovluğun surətini çıxarmaq və ya yerini dəyişdirməyi, 

79,4%-i sənəddə eyni məlumatın surətinin çıxarılması və ya köçürülməsi üçün kopyalama və 

yapışdırmağı, 75,8%-i əlavə edilmiş fayllarla e-poçt göndərməyi bacarmışdır. Kompüter və digər 

cihazlar arasında faylların ötürülməsi bacarığına malik olanların payı 5 il ərzində 13,2%-dən 

16,7%-ə qalxmışdır. Nisbətən sadə tapşırıqlar hesab edilən bu 4 bacarıq sadə bacarıqlar qrupuna 

aiddir. Təhlil dövründə standart bacarıqlara daxil olan elektron cədvəldə əsas formulalardan 

istifadə edilməsi göstəricisi 29,3%-dən 40,1%-ə, təqdimat proqramından istifadə etməklə 

elektron təqdimatların yaradılması 10,5%-dən 16,2%-ə, əlavə cihazların kompüterə qoşulması 

19,8%-dən 26,1%-ə, proqram təminatının yüklənməsi, quraşdırılması və konfiqurasiyası 13,5%-

dən 18%-ə yüksəlmişdir. Xüsusi proqramlaşdırma dilindən istifadə etmək yolu ilə kompüter 

proqramını yazmaq qabiliyyətinə malik əhalinin sayı bu dövrdə ən çox artımla seçilir. Daha 

dəqiq desək, qabaqcıl bacarıq hesab edilən bu növ biliyə malik əhalinin xüsusi çəkisi 2,4 dəfə 

çoxalmış və 5,6%-dək yüksəlmişdir (cədvəl 3). 
Cədvəl 3.  

Azərbaycanda əhalinin İKT bacarıqları səviyyəsi (%) 
İKT biliklərinə malik olan şəxslərin kompüter istifadəçilərində xüsusi çəkisi (bilik 

növünə görə bölgüsü), % 

2019 2020 2021 2022 2023 

fayl və ya qovluğun üzünü çıxarmaq və ya yerini dəyişdirmək 83,8 84,9 87,5 88,6 88,9 

sənəd daxilində eyni məlumatın yazılması və ya yerinin dəyişdirilməsi üçün surətini 

çıxarmaq 

75,6 76,7 78,9 79,2 79,4 

elektron poçt vasitəsilə faylların (sənəd, şəkil, video və s.) göndərilməsi 72,9 73,2 74,3 74,7 75,8 

faylların kompüterdən digər qurğulara ötürülməsi 13,2 13,5 14,8 15,0 16,7 

əlavə qurğuların kompüterə qoşulması (modem, kamera, printer və s) 19,8 22,9 25,3 25,7 26,1 

elektron cədvəllərdə əsas hesablama düsturlarından istifadə 29,3 33,4 36,3 36,6 40,1 

proqram təminatının axtarışı, yüklənməsi, quraşdırılması və konfiqurasiya edilməsi 13,5 15,2 17,5 17,6 18,0 

elektron təqdimatların hazırlanması 10,5 12,7 15,4 15,7 16,2 

xüsusi proqramlaşdırma dilindən istifadə etməklə kompüter proqramının yazılması 2,3 3,5 4,2 5,0 5,6 

Mənbə [1, s.24-25] əsasında müəllif tərəfindən tərtib edilib. 

 

Təhlillər əsasında belə qənaətə gəlmək olur ki, son illərdə Azərbaycanda əhalinin İKT 

bacarıqları səviyyəsi yüksəlməkdədir. Bu bacarıqlar ölkədə rəqəmsal iqtisadiyyatın inkişafının 

sürətləndirilməsində böyük əhəmiyyət kəsb edir. 

Azərbaycan və bəzi ölkələrdə İKT infrastrukturu göstəricilərinin müqayisəli təhlili 

Bu bölmədə Azərbaycan və bəzi seçilmiş ölkələrdə İKT infrastrukturu göstəricilərinin 

müqayisəli təhlili aparılmışdır. Belə təhlillər həmin dövlətlərin iqtisadiyyatlarının 

rəqəmsallaşması baxımından inkişaf səviyyəsini və həmçinin, onların texnoloji potensialını 

dəyərləndirmək üçün bir vasitədir. Diaqram 7-də Azərbaycan və bəzi ölkələrdə hər 100 nəfər 

düşən İKT infrastrukturu göstəriciləri təsvir edilmişdir. Müqayisələr zamanı telekommunikasiya 

sahəsində beynəlxalq nüfuzlu təşkilat olan Beynəlxalq Telekommunikasiya İttifaqının (BTİ) 

statistik rəqəmlərinə müraciət olunmuşdur. Düzdür, ölkəmizlə bağlı bəzi göstəricilərdə BTİ ilə 

ARDSK-nın təqdim etdiyi rəqəmlər arasında müəyyən fərqlər müşahidə olunur. Bununla belə, 

təhlilə daxil edilən ölkələr arasında aydın müqayisə aparılması məqsədilə vahid mənbə olması 

üçün BTİ-nin statistikası seçilmişdir. Təhlildə yer alan 14 ölkə arasında əhalinin hər 100 nəfərinə 

düşən mobil telefon abunəçilərinin sayının çoxluğuna görə Rusiya (168 nəfər) və İran (166 

nəfər), azlığına görə isə Türkmənistan (88,2 nəfər) fərqlənir. Sabit telefon abunəçiləri üzrə ən 

yüksək göstərici Belarusda (45,8 nəfər), ən aşağı Ukrayna (3,5 nəfər) və Qırğızıstanda (2,6 nəfər) 

qeydə alınıb. 

Mobil genişzolaqlı internet abunəçilərinin əhalinin sayına nisbəti üzrə İran (120 abunəçi) 

və Tacikistan (39,1 abunəçi) müvafiq olaraq yüksək və aşağı göstəricilərlə seçilir. Sabit 

genişzolaqlı internet sahəsində ən yüksək rəqəm Belarusda (35,1 abunəçi), ən az isə Tacikistanda 

(0,06 abunəçi) nəzərə çarpır. Bu o anlama gəlir ki, Tacikistanda hər 10000 nəfərdən 6-sı sabit 

genişzolaqlı internet abunəçisidir. Ümumiyyətlə, Mərkəzi Asiya ölkələri İKT infrastrukturu 

göstəriciləri üzrə bir qədər zəif nəticələrə malikdir. 2023-cü ildə 100 nəfərə düşən İKT 

infrastrukturu göstəricilərinə görə Azərbaycanın 14 ölkə arasında reytinqdə mövqeyi belə 

olmuşdur: mobil rabitə abunəçilərinin sayına görə – 11-ci, sabit telefon abunəçilərinin sayı üzrə 

– 5-ci, mobil genişzolaqlı internet istifadəçilərinin sayına görə – 10-cu, sabit genişzolaqlı internet 

istifadəçilərinin sayına görə – 7-ci yer.  Ümumilikdə, Azərbaycan hər 100 nəfərə düşən sabit 

telefon (15,8 nəfər) və sabit genişzolaqlı internet abunəçilərinin (20,9 nəfər) sayına görə dünya 

orta göstəricisini (müvafiq olaraq 10,7 və 18,6 nəfər) üstələsə də, mobil rabitə (107 nəfər) və 

mobil genişzolaqlı internet abunəçilərinin (85,4 nəfər) sayına görə dünya orta göstəricisindən 

(müvafiq olaraq 111 və 87,4 nəfər) bir qədər aşağı nəticə göstərmişdir. 
Diaqram 7.  

Azərbaycan və bəzi ölkələrdə İKT infrastrukturu göstəriciləri 

 
Mənbə [16] əsasında müəllif tərəfindən tərtib edilib. 

 

Cədvəl 4-də Azərbaycan və bəzi ölkələrdə 2023-cü ildəki rabitə tarifləri və qiymətləri ilə 

bağlı göstəricilər yer almışdır. Ölkələr iqtisadi inkişafı xarakterizə edən adambaşına düşən 

ÜMG-nin həcminin çoxluğuna uyğun olaraq sıralanmışdır. Rabitə xidmətlərinə tətbiq olunan 

tariflər ölkədən ölkəyə dəyişir. Cədvəldə yer alan ölkələr arasında İran həm sabit genişzolaqlı 

(0,17%), həm mobil genişzolaqlı internet (0,16%), həm də mobil rabitə tarifi (0,05%) üzrə ən 

aşağı göstərici ilə diqqəti çəkir. Adambaşına düşən ÜDM-nə görə sırada ilk yerdə olan Rusiya 

hər 3 rabitə tarifinin aşağı olmasına görə 2-ci yerdədir. Belarus isə genişzolaqlı internet (sabit və 

mobil) üzrə 3-cü yeri bölüşür. Ən yüksək sabit genişzolaqlı internet tarifi Türkmənistanda 

(6,37%) olmuşdur. Burada 2023-cü ildə əhali aylıq 5 GB internet üçün 42,9 dollar ödəyib. 

Tacikistanda da sabit genişzolaqlı internet tarifi kifayət qədər yüksək olub (5,33%). Həyat 

səviyyəsi göstəricisinə görə sonuncu sırada dayanan bu ölkədə  həm mobil genişzolaqlı internet 

(4,4%), həm də mobil rabitə (3,07%) üzrə ən yüksək tariflər qeydə alınmışdır. Diaqram 7 və 

Cədvəl 4-ün məlumatlarına diqqət yetirdikdə, rabitə xidmətləri üzrə yüksək qiymətlərin rast 

gəlindiyi ölkələrdə əsasən, həmin xidmət növləri üzrə abunəçilərin sayının da digər ölkələrə 

nisbətən az olduğunu görmək mümkündür. Məsələn, sabit genişzolaqlı internet tarifinin yüksək 

olduğu Türkmənistan, Tacikistan və Qırğızıstanda bu növ internet abunəçilərinin sayı da azdır. 

Mobil genişzolaqlı internet üzrə də vəziyyət belədir (Türkmənistan və Tacikistan). Düzdür, 

istisna təşkil edən ölkə də vardır (İran). 

Azərbaycan sabit genişzolaqlı internet tarifinin aşağı olmasına görə 5-ci, mobil 

genişzolaqlı internet tarifinə görə 4-cü, mobil rabitə üzrə isə 3-cü sıradadır. 2023-cü ildə 

ölkəmizdə sabit genişzolaqlı internet tarifi (1,27%) dünya orta göstəricisindən (2,7%) 2,1 dəfə 

aşağı olmuşdur. Bunu, həm də mobil genişzolaqlı internet tarifinə də aid etmək olar. Belə ki, 

Azərbaycanda bu növ internet tarifinin həcmi (0,59%) dünya orta statistik göstəricisindən (1,2%) 

2 dəfə daha az olub [19, s.29]. 
Cədvəl 4.  

Azərbaycan və bəzi ölkələrdə rabitə qiymətləri (2023)  
a/b ÜMG, 

ABŞ $ 

Sabitgenişzolaqlı internet, 

5GB 

Mobilgenişzolaqlı internet, 

2GB 

Mobil rabitə, 70 dəqiqə 

zəng+20 SMS 

Tarif, a/b 

ÜMG-nin 

%/i 

Qiymət, 

ABŞ $ 

Tarif, a/b 

ÜMG-nin 

%/i 

Qiymət, 

ABŞ $ 

Tarif, a/b 

ÜMG-nin 

%/i 

Qiymət, 

ABŞ $ 

Rusiya 14250 0,58 6,17 0,38 4,07 0,27 2,88 

Türkiyə 11650 1,47 10,3 0,69 4,8 0,68 4,71 

Qazaxıstan 10940 1,06 8,91 0,84 7,11 0,43 3,61 

Belarus 7780 0,65 3,72 0,57 3,26 0,66 3,74 

Ermənistan 7330 3,28 20,7 0,82 5,17 0,82 5,17 

Türkmənistan 7130 6,37 42,9 2,12 14,3 0,44 2,95 

Azərbaycan 6680 1,27 7,65 0,59 3,53 0,42 2,51 

Gürcüstan 6680 2,45 14,5 0,6 3,52 0,56 3,28 

Moldova 6110 1,43 7,02 0,68 3,34 0,68 3,34 

Ukrayna 5070 2,25 7,93 1,36 4,79 1,36 4,79 

İran 4680 0,17 3,24 0,16 3,61 0,05 1,13 

Özbəkistan 2360 4,19 7,7 0,71 1,31 0,5 0,91 

Qırğızıstan 1700 4,79 5,87 0,93 1,14 1,4 1,71 

Tacikistan 1440 5,33 5,5 4,44 4,58 3,07 3,17 

Mənbə [12; 13;14; 27] əsasında müəllif tərəfindən tərtib edilib. 

 

Düzdür, təhlillər son illərdə rabitə tariflərinin həcmində enmələrin olduğunu göstərsə də, 

həyat səviyyəsi göstəricilərini də nəzərə almaqla aparılan müqayisələr, ölkəmizdə tariflərin bir 

qədər yüksək olduğunu deməyə əsas verir. Məsələn, adambaşına düşən ÜDM-ə görə Rusiya 

(14250$) və Belarus (7780$) Azərbaycandan (6680$) irəlidədir. Lakin, sabit genişzolaqlı 

internet üçün bir ay ərzində ölkəmizdə insanlar 7,65 dollar ödəyirlərsə, bu məbləğ Rusiyada 6,17 

dollar, Belarusda isə 3,72 dollar təşkil edir. Eləcə də, mobil genişzolaqlı internet üzrə də oxşar 

vəziyyət müşahidə edilir. Belə ki, respublikada aylıq mobil genişzolaqlı internet üçün xidmət 

haqqı 3,53 dollar olubsa, Belarusda bu, 3,26 dollara bərabər olub. Qeyd edək ki, sabit 

genişzolaqlı internet qiymətinin adambaşına düşən orta aylıq ÜMG-nin 2%-dən aşağı olması ilə 

bağlı hədəfə nail olmayan dövlətlər vardır. Məsələn, bunlara Türkmənistan (6,37%), Tacikistan 

(5,33%), Qırğızıstan (4,79%), Özbəkistan (4,19%), Ermənistan (3,28%), Gürcüstan (2,45%) və 

Ukrayna (2,25%) aiddir. Mobil genişzolaqlı internet üzrə isə Tacikistan (4,4%) və 

Türkmənistanın (2,12%) adı qeyd edilə bilər. Göründüyü kimi, 2023-cü ildə 14 ölkənin 7-si sabit 

genişzolaqlı internet, 12-si mobil genişzolaqlı internetlə bağlı hədəfə çatmışdır (cədvəl 4). 8 saylı 

Diaqramda 2023-cü ilin dekabr ayında Azərbaycan və bəzi ölkələrdə mobil və sabit genişzolaqlı 

internet sürətləri üzrə məlumatlar öz əksini tapmışdır. Universal və mənalı rəqəmsal bağlantıya 

nail olmaq üçün 2030-cu ilə qədər müəyyən edilmiş hədəflərdən biri sabit genişzolaqlı internet 

abunəçilərinin ən azı 10 Mbit/s və ya daha çox sürətə malik internetə çıxışının olmasıdır [24]. 

Göründüyü kimi, təhlildə yer alan 13 ölkədən yalnız Türkmənistan (6,37 mbit/s) bu hədəfə nail 

ola bilməmişdir. İran da orta sürətin zəif olması ilə seçilir (12,62 mbit/s). Ən yüksək sabit 

genişzolaqlı internet sürətinə isə Moldovada rast gəlinir – 128,87 mbit/s. Azərbaycan (35,25 

mbit/s) bu növ internet sürətinə görə ölkələr arasında müqayisəli olaraq 10-cu yerdə 

dayanmışdır. 
Diaqram 8.  

Azərbaycan və bəzi ölkələrdə mobil və sabit genişzolaqlı internet sürətləri (mbit/s),  

2023-cü ilin dekabr ayına olan vəziyyət  

 
Mənbə [22] əsasında müəllif tərəfindən tərtib edilib. 

 

Mobil genişzolaqlı internet sürətinə görə isə ölkəmiz təhlil edilən ölkələrdən öndədir 

(43,8 mbit/s). Dünya üzrə reytinqdə isə 59-cu sırada olmuşdur. Azərbaycan bu göstərici ilə zəif 

mobil genişzolaqlı internet sürəti olan Belarusu 2,5 dəfə üstələmişdir (Diaqram 8). 

İqtisadiyyatın rəqəmsallaşma səviyyəsinin qiymətləndirilməsi 

Bu bölmədə fərqli indekslər və göstəricilərə istinad etməklə dünya ölkələri nümunəsində 

iqtisadiyyatın rəqəmsallaşması səviyyəsi qiymətləndirilmişdir. Seçilmiş 148 ölkəyə həm inkişaf 

etmiş, həm inkişaf etməkdə olan, həm də zəif inkişaf etmiş ölkələr daxildir. Qiymətləndirmənin 

aparılması üçün korrelyasiya matrisi metodundan istifadə edilmişdir. Bu zaman aşağıdakı indeks 

və sub-indekslərə müraciət edilmişdir: 

➢ Rəqəmsal İnkişaf Səviyyəsi İndeksi (RİSİ) – ölkələrin rəqəmsal inkişaf səviyyəsini ölçür. 

100 bal – ölkələrin yüksək səviyyəli rəqəmsal inkişafa nail olduğunu, 0 bal isə əks 

təcrübəni göstərir.    

➢ İKT-nin İnkişafı İndeksi (İİİ) – ölkələrdə rəqəmsal inkişafın mövcud vəziyyətini 

qiymətləndirir. 100 bal – rəqəmsal inkişafın yüksək, 0 bal isə zəif səviyyədə olmasına 

dəlalət edir.  

➢ Milli Kibertəhlükəsizlik İndeksi (MKİ) – ölkələrin kibertəhlükəsizlik sahəsində mövcud 

vəziyyətini tədqiq edir. 100 bal – dövlətlərin kibertəhlükələrin qarşısını almaq və kiber 

insidentləri idarə etmək üzrə yüksək hazırlıq səviyyəsinin, 0 bal isə zəif təcrübənin 

olduğunu ifadə edir.  

➢ Korrupsiya Qavrama İndeksi (KQİ) – dövlət sektorunun korrupsiyası səviyyəsini tədqiq 

edir. 0 bal – yüksək korrupsiyanın, 100 bal isə çox təmiz və şəffaf mühitin olduğunu 

ifadə edir.   

➢ Onlayn Xidmətlər İndeksi (OXİ) – dövlət xidmətlərinin göstərilməsi üçün hökumətlər 

tərəfindən İKT-dən istifadəni ölçən göstəricidir. 1 bal – onlayn xidmət təminatının ən 

yüksək səviyyəyə, 0 bal isə ən aşağı səviyyəyə uyğun olduğunu ifadə edir. 

➢ Telekommunikasiya İnfrastrukturu İndeksi (Tİİ) – telekommunikasiya infrastrukturu üzrə 

göstəricilərin inkişaf vəziyyətini öyrənir. 1 bal – təkmil, 0 bal isə zəif telekommunikasiya 

infrastrukturu səviyyəsinin uyğun olduğunu ifadə edir. 

➢ Tənzimləyici Qurum sub-indeksi (TQS) – İKT sahəsində struktur və maliyyə baxımından 

ayrıca müstəqil tənzimləyici qurumunun olub-olmamasını öyrənir. Toplanılan bal 0-20 

intervalındadır.  

➢ İKT sektorunda rəqabət sub-indeksi (İKTSRS) – İKT sektorunda rəqabət səviyyəsini 

qiymətləndirir. Mümkün bal 0-28 aralığındadır.  

➢ Adambaşına düşən ÜDM, 2023, cari ABŞ doll. (a/b ÜDM) – həyat səviyyəsini göstərən 

əsas makroiqtisadi göstəricilərdən biridir. 
Cədvəl 5.  

Dünya ölkələrində iqtisadiyyatın rəqəmsallaşma səviyyəsi üzrə bəzi göstəricilərin korrelyasiya 

matrisi metodu əsasında qiymətləndirilməsi 
Göstəricilər RİSİ, 

2023 

İİİ, 

2024 

MKİ, 

2023 

KQİ, 

2023 

OXİ, 

2022 

Tİİ, 

2022, 

TQS, 

2022 

İKTSRS, 

2022 

a/b 

ÜDM, 

2023 

RİSİ, 2023 1 
        

İİİ, 2024 0,8670 1 
       

MKİ, 2023 0,7236 0,6155 1 
      

KQİ, 2023 0,7938 0,6340 0,5378 1 
     

OXİ, 2022 0,8114 0,6888 0,7910 0,6419 1 
    

Tİİ, 2022 0,9212 0,8956 0,6766 0,7315 0,7587 1 
   

TQS, 2022 0,2326 0,1469 0,3483 0,2581 0,3194 0,2554 1 
  

İKTSRS, 

2022 

0,4865 0,3739 0,4841 0,4417 0,5375 0,4916 0,4718 1 
 

a/b ÜDM, 

2023 

0,7663 0,5676 0,5228 0,7776 0,5738 0,6568 0,2249 0,3294 1 

Mənbə [11; 18; 20, s.4-5; 23; 25, s.213-220; 26] əsasında müəllif tərəfindən hesablanıb. 

 

Cədvəl 5-in məlumatlarından göründüyü kimi, dövlətlərin rəqəmsal inkişaf səviyyəsini 

ölçən Rəqəmsal İnkişaf Səviyyəsi İndeksi ilə İKT sektorunun inkişaf səviyyəsini tədqiq edən 

İKT-nin İnkişafı İndeksi arasında (R=0,8670) və Onlayn Xidmətlər İndeksi arasında (R=0,8114) 

müsbət və güclü asılılıq vardır. Telekommunikasiya İnfrastrukturu İndeksi ilə belə bağlılıq daha 

yüksəkdir  (R=0,9212). Bu da təbiidir. Müqayisəli təhlillər və qiymətləndirmələr ölkələrin 

rəqəmsal inkişaf səviyyəsi ilə kibertəhlükəsizlik sahəsinin inkişafı arasında aydın əlaqənin 

olduğunu göstərir (R=0,7236 və R=0,6155). Yəni, rəqəmsallaşma artdıqca, elektron xidmətlərin 

göstərilməsi genişləndikcə (R=0,7910) buna müvafiq olaraq, kibertəhlükəsizlik tədbirləri də 

gücləndirilir. İqtisadiyyatların rəqəmsallaşma səviyyəsinin artması dövlət bölməsində şəffaflığın 

güclənməsinə, yəni korrupsiya hallarının azalmasına müsbət təsir imkanlarına malikdir 

(R=0,7938 və R=0,6340). Güclü telekommunikasiya infrastrukturuna sahib olan ölkələrdə 

təqdim edilən onlayn xidmətlər də yüksək səviyyədə olur. Bunu Telekommunikasiya 

İnfrastrukturu İndeksi ilə Onlayn Xidmətlər İndeksi arasındakı asılılıq səviyyəsi (R=0,7587) 

ifadə edir. İKT sektorunda səmərəli rəqabət mühiti onlayn xidmətlərin də səmərəliliyini artırır 

(R=0,5375). Onlayn xidmətlərin inkişaf səviyyəsi nə qədər yüksək olarsa, dövlət sektorunda 

daha çox şəffaflıq hökm sürər ki, bu da hər iki göstərici arasında müsbət əlaqənin (R=0,6419) 

olduğunu göstərir. Bundan əlavə, dövlət bölməsində korrupsiya hallarının az olması üçün, ilk 

növbədə, möhkəm və etibarlı telekommunikasiya infrastrukturunun yaradılması vacib 

şərtlərdəndir (R=0,7315). Təhlillərə əsasən o da qeyd edilməlidir ki, İKT sektorunda münbit 

rəqabət mühiti bazarda çoxlu sayda operator, provayder və şirkətlərin daha səmərəli fəaliyyət 

göstərməsinə səbəb olur ki, bu da, öz növbəsində, ölkələrdə telekommunikasiya üzrə 

infrastruktur göstəricilərinin yaxşılaşmasına gətirib çıxarır. Belə asılılıq hər iki göstərici arasında 

olan orta dərəcəli müsbət korrelyasiya əmsalından da (R=0,4916) görünür. Bunlarla yanaşı, İKT 

sektorunda rəqabət sub-indeksi ilə Milli Kibertəhlükəsizlik İndeksi (R=0,4841) və Korrupsiya 

Qavrama İndeksi (R=0,4417) arasında da müsbət asılılıq nəzərə çarpır. 

Cədvəldə əks olunan statistik göstəricilərə əsasən demək olar ki, Tənzimləyici Qurum 

sub-indeksi ilə İKT sektorunda rəqabət sub-indeksi arasında müsbət korrelyasiya əlaqəsi vardır 

və bu asılılıq orta dərəcəlidir (R=0,4718). Tədqiqatın nəticələri göstərir ki, İKT sektoru struktur 

və maliyyə baxımından dövlət qurumundan asılı olmayan Müstəqil Tənzimləyici Qurum 

tərəfindən tənzimlənən ölkələrdə sektorda rəqabət mühiti daha səmərəli olur. Həmçinin o da 

qeyd edilməlidir ki, İKT sahəsində Müstəqil Tənzimləyici Qurumun mövcudluğu sektorda 

rəqabətin hökm sürməsi üçün mühüm əhəmiyyət kəsb etsə də, mütləq xarakter daşımır. Bu 

istisna təşkil edən ölkələrin olması ilə əsaslandırıla bilər. Adambaşına düşən ÜDM ölkələrin 

rəqəmsal inkişaf səviyyəsi ilə sıx bağlıdır (R=0,7663 və R=0,5676). Lakin o da vurğulanmalıdır 

ki, digər göstəricilərlə müqayisədə bu makroiqtisadi indikator ilə Korrupsiya Qavrama İndeksi 

arasında daha güclü bağlılıq vardır (R=0,7776). Bu isə onunla izah olunur ki, dövlət sektorunda 

korrupsiyasının az rast gəlindiyi və şəffaf mühitin mövcud olduğu dövlətlərdə gəlir səviyyəsi də 

yüksək olur. Həmçinin yüksək gəlir səviyyəsinə malik olan ölkələr telekommunikasiya 

infrastrukturuna daha çox yatırım edir (R=0,6568) və elektron xidmətlərini daha çox inkişaf 

etdirirlər (R=0,5738). Bu ölkələr, həm də kibertəhlükəsizlik sahəsində daha yaxşı uğurlara nail 

olanlardır (R=0,5228). 

Nəticə 

Cari tədqiqat işi Azərbaycan Respublikasında İKT infrastrukturu və iqtisadiyyatın 

rəqəmsallaşması üzrə mövcud vəziyyət və tendensiyaların təhlilinə, bir sıra İKT göstəriciləri, 

rəqəmsallaşma səviyyəsini ölçən indekslər üzrə bəzi ölkələrlə müqayisələrin və 

qiymətləndirmələrin aparılmasına həsr olunmuşdur. Rəqəmsallaşma səviyyəsinin 

yüksəldilməsinin başlıca yollardan biri İKT infrastrukturunun təkmilləşdirilməsidir. Təhlillərə 

əsasən belə nəticəyə gəlmək olur ki, son illər ərzində Azərbaycanda İKT infrastrukturu sahəsində 

kifayət qədər mühüm irəliləyişlər olmuşdur. Lakin o da qeyd olunmalıdır ki, bu sahədə müsbət 

tərəflərlə yanaşı, bəzi təkmilləşdirilməsi zəruri olan istiqamətlər də vardır. 

Ölkədə son illərdə sabit telefon xidmətlərindən istifadə azalmaqdadır. Bu da, mobil 

texnologiyaların sürətli tərəqqisi, onların daha geniş əhatə dairəsinə malik olması, həmçinin 

mobil telefon xidmətlərinin daha əlçatan və sərfəli olmasından qaynaqlanır. Son dövrlərdə 

ölkəmizdə mobil genişzolaqlı internet istifadəçilərinin sayında artım qeydə alınmışdır. Təhlillər 

də göstərir ki, 3G və 4G mobil şəbəkəsinin əhatə dairəsi genişlənməkdədir. 5G isə hələ ki, sınaq 

rejimində istifadəyə verilmişdir. Həmçinin, smartfonlardan istifadə edən əhalinin və bir 

istifadəçiyə düşən beynəlxalq internet kanalının həcminin də xüsusi çəkisi artmaqdadır. Bu 

amillər genişzolaqlı internetdən istifadə imkanlarını yüksəldir. Getdikcə internet istifadəçilərinin 

böyük əksəriyyəti yüksək sürətli internetdən istifadəyə üstünlük verir. 2023-cü ilin dekabr ayında 

Azərbaycanda sabit genişzolaqlı internet sürəti 35,25 mbit/s olmuşdur. Bununla da, ölkəmiz 

2030-cu ilə qədər universal və mənalı rəqəmsal bağlantıya nail olmaq üçün müəyyən olunmuş 

hədəfə (sabit genişzolaqlı internet abunəçilərinin ən azı 10 Mbit/s və ya daha çox sürətə malik 

internetə çıxışının olması) çatmışdır. Mobil genişzolaqlı internet sürətinə görə isə ölkəmiz (43,8 

mbit/s) təhlil edilən ölkələri qabaqlamışdır.  

Azərbaycan BMT-nin Dayanıqlı İnkişaf üzrə Genişzolaqlı Komissiyanın 2025-ci ilə 

qədər müəyyən etdiyi hədəfə – həm mobil genişzolaqlı, həm də sabit genişzolaqlı internet üzrə 

tariflərin adambaşına düşən orta aylıq ÜMG-nin 2%-dən aşağı olmasına artıq nail olmuşdur. 

Təhlillər son 12 il ərzində ölkəmizdə sabit genişzolaqlı internet tariflərinin həcmində 1,9 dəfə, 

mobil genişzolaqlı internet tariflərinin həcmində isə 1,6 dəfə azalma baş verdiyini deməyə əsas 

verir. Nəticədə, 2023-cü ildə əhali ay ərzində mobil genişzolaqlı internet üzrə 2 GB-lıq datadan 

istifadə üçün 6 manat, sabit genişzolaqlı internet üzrə 5GB-lıq internet üçün isə 13 manat 

ödəmişdir. Eləcə də, mobil rabitə tarifi son 5 ildə minimum həddə enmiş və 2023-cü ildə bir ay 

ərzində 70 dəqiqə zəng və 20 SMS üçün xidmət haqqı 4,3 manat təşkil etmişdir.  

Rabitə tariflərinin həcmində enmələrin olmasına rəğmən, həyat səviyyəsi göstəricilərini 

də nəzərə almaqla bəzi ölkələrlə aparılan müqayisələr, Azərbaycanda hələ də tariflərin 

endirilməsi sahəsində əlavə işlərin görülməli olduğunu deməyə əsas verir. Məsələn, sabit 

genişzolaqlı internet üçün bir ay ərzində insanlar Rusiyada (14250$) 6,17 dollar, Belarusda 

(7780$) 3,72 dollar, Azərbaycanda (6680$) isə 7,65 dollar ödəyirlər. Həmçinin, mobil 

genişzolaqlı internet üçün aylıq ödəniş ölkəmizdə 3,53 dollar olduğu halda, Belarusda 3,26 dollar 

təşkil edib. Bu isə internet üçün xidmət haqlarının bir qədər yüksək olduğunu göstərir. İKT-nin 

geniş yayılması gündəlik həyatda köklü dəyişikliklərə gətirib çıxarır. Ölkəmizdə son illərdə İKT-

yə tələb nəzərəçarpacaq dərəcədə yüksəlmişdir. Araşdırmanın nəticəsində Azərbaycanda son 

illərdə ev təsərrüfatları tərəfindən İKT-dən istifadə sahəsində müsbət meyillərin olduğunu 

göstərir. Bu, xüsusilə kompüter və internetdən, mobil rabitədən istifadə üzrə baş vermişdir. 

Ailələrin İKT xərclərinin ümumi xərclərdəki xüsusi çəkisi dəyişkən dinamikaya malik olmuşdur. 

Təhlillər internet şəbəkəsinə qoşulma xərclərinin ev təsərrüfatlarının ümumi xərclərində 

üstünlük təşkil etməsinə baxmayaraq, hələ də ölkəmizdə müəyyən səbəblərdən internetə 

qoşulmayan ev təsərrüfatlarının olduğunu göstərir. Bu səbəblər, həm insanların şəxsi 

yanaşmaları (məsələn, interneti zərərli hesab etmə, zərurət duymamaq, şəxsi məlumatların 

qorunması ilə bağlı narahatlıq), həm xidmətlərin qiyməti (məsələn, istifadə haqqının və 

avadanlıqların baha olması), həm də texniki məsələlər (başqa yerdə internetə qoşula bilmə, 

texniki imkanların olmaması, sürət və keyfiyyətin aşağı səviyyəsi) ilə bağlı olmuşdur. Təhlillərin 

nəticəsinə əsasən demək olar ki, müəssisələrin İKT ilə təmin olunması səviyyəsi zəif templə 

artmaqdadır. Nümunə üçün, 2023-cü ildə Azərbaycanda müəssisələrin 66,6%-i kompüterdən 

istifadə etmiş, 56%-nin isə internetə çıxışı olmuşdur. Bundan əlavə, işçilərin İKT-dən istifadəsi 

üzrə göstəricilər daha aşağı olması ilə diqqəti çəkir. Belə ki, həmin ildə müəssisələrdə 

çalışanların 36,6%-i kompüterdən, 30,1%-i isə internetdən istifadə etmişdir. Lakin bununla 

yanaşı, son dövrlərdə veb səhifəsi olan və onun vasitəsi ilə əmtəə və ya xidmətlər üçün sifarişlər 

qəbul edən müəssisələrin xüsusi çəkisinin sabit templə də olsa, artması müsbət hal kimi 

vurğulana bilər. 

Respublikada əhalinin İKT bacarıqları səviyyəsini təşkil edən bütün meyarlar üzrə 5 il 

ərzində artım baş vermişdir. Əhalinin böyük hissəsi kompüter və internet vasitəsilə sadə 

bacarıqlar qrupuna daxil olan nisbətən sadə tapşırıqları icra etməyi bacarır. Ümumilikdə, 

insanların İKT-dən geniş istifadəsi onların rəqəmsal bacarıqlarının artması kimi də səciyyələnir. 

Bu da, rəqəmsal məhsul və xidmətlərə tələbatın yüksəlməsinin təşviqinə səbəb olur. Beləliklə də, 

ev təsərrüfatları, müəssisələrdə fəaliyyət göstərən işçilər, ümumilikdə əhali tərəfindən İKT-dən 

istifadə imkanlarının genişlənməsi rəqəmsallaşmanın vüsət aldığı hazırkı dövrdə səmərəliliyin 

artması ilə yanaşı, eyni zamanda iqtisadiyyatın rəqəmsal mühitə transformasiyasını 

sürətləndirmiş olur. 148 ölkə nümunəsində rəqəmsallaşma səviyyəsi üzrə bir neçə indeks və 

göstəricilərə istinad etməklə korrelyasiya matrisi metodu vasitəsilə aparılmış qiymətləndirmələr 

əsasında aşağıdakı nəticələr əldə edilmişdir: 

➢ Ölkə iqtisadiyyatının rəqəmsallaşma səviyyəsi yüksəldikcə dövlət sektorunda şəffaflıq 

artır, yəni korrupsiya halları azalır; 

➢ İqtisadiyyatın rəqəmsal transformasiyasının sürətlənməsi, eləcə də elektron xidmətlərin 

təkmilləşməsi, öz növbəsində, kibertəhlükəsizliyin yaxşılaşdırılmasına təkan verir.  

➢ Güclü telekommunikasiya infrastrukturuna malik dövlətlərdə onlayn xidmətlər də daha 

təkmil səviyyədə olur.  

➢ İKT sektorunda struktur və maliyyə baxımından dövlət qurumundan asılı olmayan 

Müstəqil Tənzimləyici Qurum fəaliyyət göstərən ölkələrdə bu sektorda rəqabət mühiti 

daha səmərəli olur.  

➢ İKT sektorunda münbit rəqabət mühiti onlayn xidmətlərin səmərəliliyini yüksəldir.  

➢ Onlayn xidmətlərin inkişaf səviyyəsi artdıqca, dövlət sektorunda şəffaflıq da artır. 

➢ Dövlət sektorunda korrupsiya hallarının az olmasının vacib şərtlərdən biri möhkəm və 

etibarlı telekommunikasiya infrastrukturunun yaradılmasıdır. 

➢ İKT sektorunda səmərəli rəqabət mühiti telekommunikasiya infrastruktur göstəricilərinin 

yaxşılaşmasına gətirib çıxarır. 

➢ Adambaşına düşən ÜDM ilə ölkələrin rəqəmsal inkişaf səviyyəsi arasında sıx bağlılıq 

vardır. 

➢ Dövlət sektorunda korrupsiyasının az rast gəlindiyi və şəffaf mühitin olduğu ölkələrdə 

gəlir səviyyəsi də yüksək olur.  

➢ Gəlir səviyyəsi yüksək olan ölkələr telekommunikasiya infrastrukturuna daha çox yatırım 

edir, elektron xidmətlərini daha çox inkişaf etdirir, kibertəhlükəsizlik sahəsində daha 

yaxşı uğurlara nail olurlar. 

